
   Аса ил-ха: июнь, çутă уйăх, сип-симĕс йăмралăх,

Карлăкран уртăнса уртăш йывăç ӳкет шыв çине.

Çичĕ юрăпала çичĕ çаврăм туса асăнмалăх,

Саланать савăк вăйă. Савни ăсатать савнине.



Ак тăратпăр эпир шăпчăксем кăмăл тунă, иленнĕ

Анат Чакă кĕперĕ çинче алла-аллăн тытса.

Кам, щутланă ăна! — Митталла каласан, кам ĕненнĕ

Çут Пăла шывĕпе çамрăк вăхăт юхса каясса.



Мĕн вăл маншăн июнь! — тепĕр çул та килет вăл, пĕлетĕп,

Тепĕр çул вăй хушмасăр эп илĕп кăçал илменне.

Кам шутлатăр ăна! — каярах пĕр самант телее те

Тăхăр хут хаклăрах тӳлесе илмелле иккенне.



Эпĕ çирĕм пĕрте! Пуç ухса çеç çӳренĕ маттуррăн,

Эс Çĕньял сăртĕнчи пирвайхи çĕр çырли пек хитре.

Мĕншĕн ватăлмалла турăн-ши хĕрсене, Аслă Турă,

Мĕншĕн çăлтăр ӳпне тайăлать йĕкĕтсен сăн-питре!?



Илеме юратса куçăмсем тăранман-ха — тавссийĕм.

Ав епле, юрă çырнăн, умран юхса иртрĕ пике...

Куç хупанкă çинчи çинçе пилĕклĕ манăн савнийĕм

Куç хупса та ӳкмерĕ — кĕтет тахçанхи çимĕке.



Хĕвелтен хĕрӳрех, çӳлерех эп пулма ăмсанман та,

Ах, çапах, çак июнь васкаса сӳнессе шутламан.

Кăйкăр ĕмĕтлĕскер — эп вĕçме инçете ĕнтĕ мантăм,

Малашне тĕлленес тĕлĕксем те, тăван, шутлă ман.



Йăлт иртет умăмран çул татса, çул тытса пĕр хĕрарăм,

Анат Чакă кĕперĕ çинчи пике мар-и? — пĕлсем:

Рифма хăваласа рифма тупнă ан тейĕр — ку арăм.

...Карлăкран карăнса шыва ӳкрĕç июнь каçĕсем.

  